
Pobrezian 500.000 lagun bizi dira Hego Euskal Herrian 

Jaurlaritzak pobreziaz emandako datuak gezurtatu ditu Elkartzen-ek; pobreziaren ataria 778 eurotan jarri dute.

 Joseba Zubiaur - BILBO@:Hego Euskal Herrian 500.000 pertsona bizi dira pobrezian, Elkartzen erakundeak atzo Bilbon emandako datuen arabera. Gutxieneko errentak hileko 778 eurotakoa izan beharko lukeela esan zuten eskubide sozialen aldeko mugimendu sozialeko ordezkariek. 

Halaber, Eusko Jaurlaritzak orain gutxi pobreziaz aurkeztutako txostena gogor kritikatu zuten. Zentzu horretan, administrazioek, txirotasunaren irakurketa «interesatua» egiten dutela baieztatu zuen Karlos Martinez de Morentinek, Elkartzen-eko kideak: «Gizartean dauden txiroen kopurua zenbatzen ari direla ematen du sarritan, eta egiten dituzten analisiak hor bukatzen dira. Horrekin jendearen arreta desbideratu nahi dute. Kontua ez da txiroen kopurua jakitea, baizik eta aztertzea haien kopuruak zergatik jo duen gora. Gizartean dagoen aberastasunaren banaketak huts egiten du».778 eurotan jarri du Elkartzen-ek pobreziaren ataria. Datu hori lortzeko, Lankidetza eta Garapen Ekonomikorako Elkartearen irizpideak jarraitu dituzte. Etxe guztietako batez besteko errentaren erdia ezartzen da gutxieneko errenta gisa. Pobreziaren muga horrek indar praktikorik ez edukitzea kritikatu zuten atzo: «Erreferentzia aski erabilia izan da hau, baina inoiz ez du indar praktikorik izan. Gure ustez, erreferentzia hori aplikatu behar da laguntzak kalkulatzeko garaian». Nolanahi ere, Aitor Baldak, Elkartzen-eko kideak 778 eurotako kopurua urritzat jo zuen: «Guk proposatzen dugun hori lehen pausoa da, ez du pobrezia konponduko baina gutxieneko bat lortzea da kontua» . 
Emakumeen egoera 

Datuak sexuaren arabera banatzerakoan, emakumeek dute egoerarik larriena; izan ere, gizon bakoitzeko bost emakume bizi dira pobrezian. Sexuen arteko desberdintasun horrek gora egin du urteotan. 

Gutxieneko soldata, erretiratuen pentsioak, laguntza sozialak eta etxeen alokairua baremo berrietara egokitzeko eskatu zuen Aitor Baldak atzoko agerraldian: «Etxeen alokairuaren batez beste 701 eurokoa da eta alokairua ordaindu ostean gelditzen den diruarekin bizitzea zaila da». 

